
Рэзюмэ 

Канстытуцыя абвяшчае свабоду веравызнання, аднак іншыя законы і пастановы абмяжоўваюць 

гэтую свабоду. На практыцы ў бальшыні выпадкаў улады выкарыстоўвалі гэтыя абмежаванні. 

Улады на дэманстравалі тэндэнцыі ні да паляпшэння, ні да пагаршэння сітуацыі з павагай і 

абаронай права чалавека на свабоду веравызнання. Улады выбарачна і адвольна ставіліся да 

рэлігійных суполак, што прывяло да самацэнзуры сярод сябраў многіх рэлігійных арганізацый. 

Улады выкарыстоўвалі палажэнні закона аб рэлігіі, каб ускладніць або спыніць дзейнасць 

рэлігійных суполак, што не належаць да Беларускай праваслаўнай царквы (БПЦ), якая мае 

адмысловы статус праз падпісаны з уладамі канкардат і праз прынамсі 12 іншых пагадненняў з 

рознымі дзяржаўнымі ўстановамі. У прыватнасці, закон абмяжоўвае магчымасць рэлігійных 

арганізацый ажыццяўляць рэлігійную адукацыю, а таксама свабодна завозіць і распаўсюджваць  

рэлігійную літаратуру. Улады пераследавалі і штрафавалі сябраў шэрагу рэлігійных суполак, 

асабліва тых, хто лічыўся носьбітам замежнага культурнага ўплыву, ці тых, хто падазраваўся ў 

вырашэнні палітычных задач. Улады стваралі шматлікія перашкоды для дзейнасці звязаных з 

пратэстанцкімі цэрквамі замежных місіянераў, святароў і гуманітарных работнікаў, уключна з 

дэпартацыяй, адмовай у выдачы візаў або іх скасаваннем. 

Паступалі паведамленні пра злоўжыванні або дыскрымінацыю па прыкмеце рэлігійнай 

прыналежнасці, перакананняў або звычаяў. Шмат якія з паведамленняў утрымлівалі 

інфармацыю пра акты вандалізму ў дачыненні да культавых месцаў, будынкаў і помнікаў.  

Амбасада ЗША працягвала садзейнічаць пашырэнню фундаментальных правоў чалавека, у тым 

ліку і свабоды сумлення і веравызнання. Супрацоўнікі амерыканскай амбасады ажыццяўлялі 

рэгулярныя кантакты з прадстаўнікамі разнастайных рэлігійных суполак, прысутнічалі на 

арганізаваных рэлігійнымі суполкамі мерапрыемствах, наведвалі рэпрэсаваныя цэрквы, 

асуджалі праявы антысемітызму, а таксама выяўлялі і адсочвалі выпадкі замахаў на свабоду 

веравызнання. 

Частка 1. Рэлігійная дэмаграфія 

Паводле дадзеных апытання, якое праводзілася ў лістападзе 2011 года дзяржаўным  



Інфармацыйна-аналітычным цэнтрам, 80 адсоткаў насельніцтва належаць да БПЦ, 10 адсоткаў - 

да рыма-каталіцкай царквы, 2 адсоткі – да іншых рэлігійных суполак, уключна з пратэстантамі, 

мусульманамі, іудаістамі і інш, а таксама вызнаўцамі грэка-каталіцкай царквы (уніятамі) і 

прадстаўнікамі праваслаўных суполак, не належных да БПЦ. Паводле габрэйскіх суполак, 

колькасць габрэйскага насельніцтва ў рэспубліцы складае ад 30 000 да 40 000 чалавек. 

Да іншых зарэгістраваных суполак належаць стараверы, лютэране, Сведкі Іеговы, грэка-католікі, 

апостальскія хрысціяне, крышнаіты, бахаі, вернікі Царквы Хрыста, Царквы Ісуса Хрыста і Святых 

апошніх дзён (мармоны), месіяне, вернікі рэфармісцкай царквы, прэсвітэрыяне, армянскія 

апостальскія вернікі, вернікі лаціна-каталіцкай царквы і Царквы Святога Іагана. 

Частка 2. Ступень захавання ўладамі свабоды веравызнання 

Прававыя і палітычныя ўмовы 

Канстытуцыя гарантуе свабоду веравызнання, аднак іншыя законы і пастановы абмяжоўваюць 

гэтую свабоду. Хоць Канстытуцыя і абвяшчае роўнасць рэлігій і веравызнанняў перад законам, 

тым не менш, яна ўтрымлівае палажэнне, паводле якога стасункі паміж дзяржавай і рэлігійнымі 

арганізацыямі “рэгулююцца з улікам іх уплыву на фармаванне духоўных, культурных і 

дзяржаўных традыцый беларускага народа”. Апарат упаўнаважанага па справах рэлігій і 

нацыянальнасцяў (АУСРН) рэгламентуе ўсе пытанні, звязаныя з веравызнаннем. 

Закон аб рэлігіі 2002 года сцвярджае вызначальную ролю праваслаўнай царквы ў развіцці 

традыцый беларускага народа, а таксама гістарычную важнасць рэлігійных вераванняў, якія 

звычайна лічацца “традыцыйнымі”: каталіцызму, іудаізму, ісламу і евангельскага лютэранства. 

Аднак закон нічога не гаворыць пра некаторыя больш новыя рэлігійныя суполкі, а таксама 

суполкі кшталту беспапоўскіх стараверскіх і кальвінісцкіх, чые карані ў гісторыі краіны сягаюць 

аж у XVII стагоддзе. 

Нягледзячы на тое, што закон 2002 года дэкларуе свабоду веравызнання, ён утрымлівае 

абмежавальныя элементы. Для прыкладу, ён забараняе рэлігійную дзейнасць усіх 

незарэгістраваных суполак. Дзейнасць незарэгістраваных рэлігійных суполак падлягае 

пераследу ў адпаведнасці з артыкуламі Крымінальнага кодэкса і можа карацца буйнымі 

штрафамі і пазбаўленнем волі тэрмінам да трох год. Да таго ж, закон абмяжоўвае дзейнасць 

рэлігійных суполак і аб'яднанняў той тэрыторыяй, на якой яны зарэгістраваныя, і ўсталёўвае 

высокія патрабаванні да рэгістрацыі, якія складана выканаць некаторым з суполак. 



Закон 2002 года вызначае трохузроўневую структуру рэлігійных арганізацый: рэлігійныя 

суполкі, рэлігійныя аб’яднанні і рэлігійныя аб’яднанні рэспубліканскага ўзроўню. Рэлігійныя 

суполкі (асобныя мясцовыя рэлігійныя арганізацыі) павінны налічваць не менш як дваццаць 

сябраў ва ўзросце ад 18 год, што пражываюць у дадзенай мясцовасці. Рэлігійныя аб’яднанні 

мусяць мець у сваім складзе не менш як 10 суполак (прычым адна з іх павінна прысутнічаць у 

краіне на працягу не меней як 20 год) і могуць быць заснаваныя толькі рэлігійным аб’яднаннем 

рэспубліканскага ўзроўню. Рэлігійныя аб’яднанні рэспубліканскага ўзроўню ствараюцца толькі ў 

тым выпадку, калі дзейныя рэлігійныя суполкі ёсць у бальшыні з шасці вобласцяў краіны.  

Законам не дапускаецца рэгістрацыя рэлігійных і нерэлігійных арганізацый у жылым фондзе. 

Тым не менш, у кожным асобным выпадку мясцовыя ўлады могуць выбарачна даць дазвол 

рэлігійным суполкам на рэгістрацыю ў прыватных дамах, асабліва ў невялікіх мястэчках і вёсках, 

аднак такія працэдуры застаюцца грувасткімі і адвольнымі. Рэлігійным суполкам таксама 

забараняецца праводзіць службы ў прыватных дамах, ім часта адмаўляюць у арэндзе 

памяшканняў для набажэнства. 

Рэлігійная суполка мусіць прадставіць спіс імёнаў заснавальнікаў, іх адрасы, інфармацыю пра 

грамадзянства і асабістыя подпісы, а таксама копіі ўстаноўчага статута, пратакол устаноўчага 

сходу аб’яднання і дазвол ад мясцовых уладаў, што пацвярджаў бы іх права на размяшчэнне ў 

пэўным месцы і на карыстанне маёмасцю, названай ва ўстаноўчых дакументах. Заявы на 

рэгістрацыю разглядаюцца абласнымі выканаўчымі камітэтамі (для суполак за межамі Мінска) і 

Мінскім гарадскім выканаўчым камітэтам. Суполка, якая вызнае рэлігію, раней “не вядомую” 

ўладам, мусіць таксама падаць інфармацыю пра сваё веравызнанне.  

Рэлігійнае аб’яднанне павінна падаць спіс сябраў свайго кіруючага органа з біяграфічнымі 

звесткамі, дакумент, які пацвярджае права аб’яднання на размяшчэнне ў пэўным месцы, і 

пратаколы ўстаноўчага сходу аб’яднання. Рэлігійныя аб’яднанні валодаюць выключным правам 

ствараць духоўныя навучальныя ўстановы, запрашаць замежных грамадзян для працы з 

рэлігійнымі суполкамі і засноўваць кляштары і манаскія суполкі. Усе заяўкі на заснаванне 

аб’яднанняў і аб’яднанняў рэспубліканскага ўзроўню павінны падавацца ў АУСРН. 

Паводле меркаванняў шэрагу хрысціянскіх суполак, закон жорстка абмяжоўваў іх дзейнасць, 

пазбаўляў свабоды веравызнання і легалізаваў крымінальны пераслед асобаў за рэлігійныя 

перакананні. 

Закон 2002 года таксама прадугледжвае тое, што дзяржаўныя ўстановы, адказныя за 

рэгістрацыю, могуць выносіць рэлігійным арганізацыям пісьмовыя папярэджанні за парушэнне 



любога закона або за ажыццяўленне дзейнасці па-за межамі кола абавязкаў, вызначаных 

статутам. У выпадку, калі парушэнні, пералічаныя ў пісьмовым папярэджанні, не будуць 

ліквідаваныя цягам шасці месяцаў або паўстануць яшчэ раз на працягу года пасля вынясення 

папярэджання, улады маюць права звярнуцца ў суд з мэтай ліквідацыі рэлігійнай арганізацыі. 

Улады могуць часова прыпыніць дзейнасць рэлігійнай арганізацыі да таго часу, пакуль суд не 

вынесе сваё рашэнне. Закон не вызначае ніякай працэдуры абскарджання рэлігійнай 

арганізацыяй папярэджання або перапынення сваёй дзейнасці. 

Не існуе ніякай прававой базы для рэстытуцыі ўласнасці (у тым ліку рэлігійнай уласнасці), 

канфіскаванай у савецкі і нацысцкі перыяды, закон таксама абмяжоўвае рэстытуцыю ўласнасці, 

што выкарыстоўвалася для культурніцкіх або спартовых мэтаў. 

Канкардат, падпісаны ў 2003 годзе паміж БПЦ і ўладамі, гарантуе БПЦ самастойнасць ва 

ўнутраных справах, свабоду ў правядзенні рэлігійных абрадаў і ажыццяўленні іншай дзейнасці, 

а таксама асаблівыя стасункі з дзяржавай. Канкардат прызнае ролю БПЦ у “фармаванні 

духоўных, культурных і нацыянальных традыцый беларускага народа”. Ён заклікае ўрад і БПЦ 

да супрацоўніцтва пры ажыццяўленні палітыкі ў розных сферах, уключна з адукацыяй, 

развіццём, аховай культурнай спадчыны, а таксама бяспекай. Хоць канкардат і сцвярджае, што 

не будзе абмяжоўваць свабоду веравызнання іншых рэлігійных груп, але заклікае ўлады і БПЦ 

змагацца супраць неназваных “псеўдарэлігійных структур, якія ўяўляюць небяспеку для асобы і 

грамадства”. Акрамя таго, БПЦ валодае эксклюзіўным правам на выкарыстанне слова 

“праваслаўная” ў сваёй назве, а таксама на выкарыстанне ў якасці свайго сімвалу выявы крыжа 

Ефрасінні Полацкай, святой-апякункі краіны. 

Закон 2002 года для ўсіх рэлігійных груп прадугледжвае атрыманне папярэдняга дазволу з боку 

ўладаў на ўвоз і распаўсюд літаратуры. 

Толькі зарэгістраваныя рэлігійныя аб'яднанні рэспубліканскага ўзроўню могуць звяртацца ў 

АУСРН па атрыманне дазволу на запрашэнне замежных місіянераў, і гэты дазвол павінен быць 

атрыманы да таго, як замежныя святары змогуць служыць у мясцовых прыходах, выкладаць 

або навучацца ў мясцовых навучальных установах, браць удзел у дабрачыннай дзейнасці або 

пашыраць замежныя кантакты рэлігійных суполак. АУСРН мае права адхіляць заяўкі без 

тлумачэння прычын. 

Атрыманне дазволу на ўезд для замежных святароў часта ператваралася ў доўгую 

бюракратычную працэдуру. Арганізацыя, якая запрашае замежных святароў, мусіць накіраваць 



пісьмовы запыт у АУСРН. На адказ АУСРН даецца 30 дзён, а магчымасць абскарджання яго 

рашэння не прадугледжана законам. 

Улады не дазваляюць замежным місіянерам займацца рэлігійнай дзейнасцю за межамі тых 

установаў, што іх прымаюць. Перамяшчэнне з адной рэлігійнай арганізацыі ў іншую, у тым ліку 

паміж прыходамі, патрабуе папярэдняга дазволу з боку дзяржавы. 

Замежныя грамадзяне, якія афіцыйна займаюцца ў краіне нерэлігійнай працай, могуць 

атрымаць вымову або быць высланыя за ўдзел у рэлігійнай дзейнасці. Органы ўнутраных спраў 

могуць прымусіць замежных святароў пакінуць краіну. У такіх выпадках мясцовыя ўлады 

могуць дзейнічаць як самастойна, так і на аснове рэкамендацый іншых дзяржаўных органаў, 

звычайна спецслужбаў (КДБ). 

Закон 2002 года забараняе замежнікам узначальваць рэлігійныя арганізацыі і адмаўляе 

рэлігійным суполкам у праве на стварэнне навучальных установаў для падрыхтоўкі святароў. 

Хатняе навучанне на рэлігійных падставах не дазваляецца законам, які дае права на такое 

навучанне толькі з медыцынскіх паказанняў. 

Установы адукацыі могуць супрацоўнічаць з зарэгістраванымі рэлігійнымі арганізацыямі толькі 

“з улікам іх гістарычнай важнасці і ўплыву на фармаванне духоўных, культурных і дзяржаўных 

традыцый беларускага народа”, што на практыцы адносіцца да традыцыйных канфесій, у 

першую чаргу да праваслаўя. Адміністрацыя школы можа запрашаць праваслаўных святароў 

чытаць вучням лекцыі, можа арганізоўваць наведванне праваслаўных установаў, а таксама 

можа выбіраць праваслаўныя фэсты, праграмы і гуманітарныя праекты для ўдзелу ў іх.  

У красавіку Міністэрства адукацыі і БПЦ падпісалі праграму супрацоўніцтва з мэтай 

ажыццяўлення сумесных праектаў у галіне духоўнай і этычнай адукацыі студэнтаў, якая 

абапіраецца на праваслаўныя традыцыі і гісторыю. Лідэры пратэстанцкіх рэлігійных суполак 

працягваюць выказваць заклапочанасць такой дыскрымінацыйнай практыкай у дачыненні да 

дзяцей, якія належаць да іншых веравызнанняў. 

1 верасня ўрад зацвердзіў працэдуры па развіцці супрацоўніцтва паміж рэлігійнымі 

арганізацыямі і адукацыйнымі ўстановамі. Толькі зарэгістраваныя рэлігійныя арганізацыі, якія 

з'яўляюцца сябрамі рэлігійных аб'яднанняў рэспубліканскага ўзроўню, могуць ажыццяўляць 

рэлігійную дзейнасць ва ўстановах адукацыі. 

Незалежна ад таго, што Канстытуцыя прадугледжвае права на альтэрнатыўную грамадзянскую 

службу, закон не ўзгадвае тых, хто адмаўляецца ад службы па рэлігійных меркаваннях, і не 



прадугледжвае ажыццяўленне гэтага права. Асобы, што абвінавачваюцца ва ўхіленні ад 

вайсковай службы, могуць быць аштрафаваныя або пазбаўленыя волі на тэрмін да пяці год. 

Улады прызнаюць наступныя рэлігійныя святы як нацыянальныя: праваслаўныя Каляды, 

праваслаўны Вялікдзень, каталіцкі/пратэстанцкі (заходні) Вялікдзень, Радуніцу (Вялікі аўторак 

або Вялікдзень памерлых) або праваслаўны Дзень ушанавання памяці ўсіх памерлых, а таксама 

каталіцкія/праваслаўныя (заходнія) Каляды. 

Дзеянні уладаў 

Паступалі паведамленні пра замахі на свабоду веравызнання, у тым ліку ў дачыненні да  

палітзняволеных-вернікаў. Улады працягвалі парушаць рэлігійныя правы сябраў шэрагу 

рэлігійных суполак, але, у адрозненне ад папярэдніх год, было абнародавана менш выпадкаў 

парушэння свабоды веравызнання з прычыны самацэнзуры рэлігійных суполак і асобных 

вернікаў. Шмат хто заяўляў, што іх нежаданне паведамляць пра парушэнні было выклікана 

страхам далейшага пераследу і помсты ды надзеяй на тое, што калі яны ўстрымаюцца ад 

скаргаў, рэпрэсіі спыняцца. 

Улады часта абмяжоўвалі свабоду мірных сходаў з мэтай ажыццяўлення рэлігійнай дзейнасці. У 

лістападзе незалежная група праваслаўных, каталіцкіх і пратэстанцкіх вернікаў паскардзілася ў 

пракуратуру горада Мінска на тое, што супрацоўнікі службаў бяспекі перашкаджаюць ім мірна 

маліцца ў цэнтры Мінска за вызваленне палітзняволеных. Супрацоўнікі ў цывільным без 

апазнавальных знакаў некалькі разоў разганялі групу, сварыліся на людзей і пагражалі ім 

судовым пераследам. 17 лістапада Мінскі суд прыгаварыў рэлігійных дзеячаў Аляксандра 

Макаева і Аляксандра Кальянава, якія маліліся за день да таго і былі затрыманыя, да пяці сутак 

пазбаўлення волі і штрафу ў памеры 150 000 рублёў ($ 20) кожнаму. 

Як і раней, найбольш распаўсюджанымі абвінавачаннямі, якія ўлады высоўвалі супраць 

рэлігійных лідэраў, былі абвінавачанні ў арганізацыі і правядзенні несанкцыянаваных сходаў. 

Закон дазваляе асобам збірацца для малітвы ў прыватных дамах, але накладае абмежаванні на 

правядзенне рытуалаў, абрадаў, цырымоній у такіх месцах і патрабуе атрымання папярэдняга 

дазволу з боку мясцовых уладаў. Пратэстанцкія і праваслаўныя прыходы, якія не належаць да 

БПЦ, часта атрымлівалі штрафы і папярэджанні за незаконную дзейнасць. 

26 студзеня кіраўнік АУСРН заклікаў мясцовыя ўлады ўважліва сачыць за пратэстанцкімі 

суполкамі, каб яны не бралі ўдзелу ў палітычнай дзейнасці і не выкарыстоўвалі жылыя або 

іншыя памяшканні для несанкцыянаванага набажэнства. Ён таксама сцвярджаў, што некаторыя 

каталіцкія святары працягваюць парушаць законы і займаюцца палітычнай дзейнасцю, і 



засцярог улады ад продажу рэлігійным суполкам будынкаў, што могуць быць выкарыстаныя 

для мэтаў, якія ўлады лічаць незаконнымі.  Улічваючы амаль поўную адсутнасць палітычнай 

актыўнасці з боку рэлігійных суполак, рэальнай мэтай такога “маніторынгу”, які ажыццяўляўся 

ваяўнічымі нявернікамі, быў кантроль і забеспячэнне хоць і невысокага, аднак пастаяннага 

ўзроўню запалохвання і пераследу. 

20 верасня баптысцкі пастар Аляксей Абрамовіч быў аштрафаваны на 700 000 рублёў ($ 135) за 

правядзенне рэлігійнай службы ў сваім прыватным доме, у Жодзіна. 14 жніўня міліцыянты 

разам з мясцовым галоўным ідэалагічным супрацоўнікам арганізавалі рэйд падчас баптысцкага 

нядзельнага набажэнства і канфіскавалі рэлігійную літаратуру. Пасля таго як мясцовыя ўлады 

неаднаразова адхілілі заявы царквы на рэгістрацыю, суполка, якая ўваходзіць у 

незарэгістраваную Раду баптысцкіх цэркваў, вырашыла ў любым разе праводзіць набажэнствы.  

Вынікам стаў рэгулярны пераслед уладамі гэтай царквы, а таксама іншых цэркваў Рады. 

Падобным чынам міліцыянты наведалі баптысцкую царкву ў Гомелі і прыход у Касцюковічах, а 

ўлады ў Гомелі аштрафавалі пастара на 1 050 000 рублёў ($ 335). 

27 траўня кіраўнік каталіцкай царквы арцыбіскуп Тадэвуш Кандрусевіч назваў “незразумелым” 

адвольнае рашэнне мінскіх уладаў змяніць рэгулярны маршрут штогадовай працэсіі Божага 

Цела. У рэшце рэшт, улады дазволілі вернікам прайсці па цэнтральным праспекце. Кандрусевіч 

раскрытыкаваў улады за “прамое ўмяшальніцтва” ў літургію і “непавагу” да вернікаў. 

Зыск супраць харызматычнай Царквы Новага жыцця (ЦНЖ) заставаўся неразгледжаным да 

канца года. У верасні 2009 года Мінскі раённы суд аштрафаваў пастара ЦНЖ Ганчарэнку на 420 

000 рублёў ($ 140) за адмову прадстаўнікам дзяржаўнай улады ў доступе ў памяшканне ЦНЖ, а 

ўсе звароты царквы ў вышэйшыя судовыя інстанцыі не мелі ніякага поспеху. Пасля таго як 

суполка адмовілася высяляцца з будынка і вырашыла забараніць любым афіцыйным асобам 

доступ да сваёй маёмасці, чыноўнікі гарадскога дэпартамента аховы навакольнага асяроддзя 

абвінавацілі суполку ў забруджанні тэрыторыі нафтапрадуктамі. У 2010 годзе Мінскі раённы суд 

аштрафаваў ЦНЖ на 8 750 000 рублёў ($ 2 884) за забруджанне навакольнага асяроддзя і 

загадаў выплаціць 257 000 000 рублёў ($84 700) за экалагічную шкоду і пакрыць судовыя 

выдаткі. Новыя апеляцыі царквы таксама былі безвыніковымі. 28 лютага Мінскі гарадскі 

гаспадарчы суд загадаў ЦНЖ выплаціць штраф за нанясенне шкоды навакольнаму асяроддзю 

да 7 сакавіка, у адваротным жа выпадку прыгразіў замарозіць актывы ЦНЖ. ЦНЖ не выканала 

прадпісанне, аднак ніякіх далейшых захадаў з боку суда ў дачыненні да царквы так і не 

паследавала. 



26 сакавіка АМАП ненадоўга затрымаў юрыста ЦНЖ Сяргея Луканіна за правядзенне публічнай 

евангельскай службы ў цэнтры Мінска і даставіў яго ва ўчастак, дзе ў таго ўзялі адбіткі пальцаў. 

Міліцыянты пагражалі Луканіну завесці крымінальную справу за незаконнае вулічнае 

прапаведаванне, але праз тры гадзіны адпусцілі яго без прад'яўлення абвінавачанняў. 

Улады часам неслі адказнасць за дзеянні, звязаныя з рэлігійнай непавагай і нецярпімасцю, і 

рэгулярна не выкарыстоўвалі магчымасць выступіць з асуджэннем такіх дзеянняў. У прыватных 

гутарках афіцыйныя асобы часта называлі “нетрадыцыйнымі” рэлігійныя групы, якія не 

адносяцца да праваслаўя, каталіцызму, лютэранства, іудаізму і ісламу, і шырока 

выкарыстоўвалі прыніжальны тэрмін “секта” ў дачыненні да гэтых суполак, хоць такое 

вызначэнне і не з’яўляецца афіцыйным. 

Улады, і ў першую чаргу ідэалагічныя супрацоўнікі, мэтанакіравана пераследавалі 

незарэгістраваныя рэлігійныя суполкі. Ідэалагічныя супрацоўнікі займаюцца прапагандай 

афіцыйнай дзяржаўнай ідэалогіі і працуюць на ўсіх дзяржаўных узроўнях і ва ўсіх дзяржаўных 

прадпрыемствах і навучальных установах. Незалежныя рэлігійныя эксперты сцвярджалі, што 

ўлады ўсё часцей папярэджвалі незарэгістраваныя рэлігійныя суполкі і пагражалі ім 

крымінальнай адказнасцю і пазбаўленнем волі тэрмінам да двух год за дзейнасць ад імя 

незарэгістраванай арганізацыі. Цягам першай паловы года прынамсі восем рэлігійных 

актывістаў, пераважна пратэстанты, былі папярэджаны пракурорам аб тым, што могуць быць 

пакараныя за незарэгістраваную рэлігійную дзейнасць. Так, для прыкладу, у Гомелі ўлады 

вынеслі папярэджанне лідэру і чатыром сябрам мясцовай суполкі баптыстаў, якія дзейнічалі ад 

імя незарэгістраванай арганізацыі. Сябры незарэгістраванай суполкі сустракаліся і праводзілі 

набажэнствы ў прыватным доме, распаўсюджвалі рэлігійную літаратуру і адкрыта 

прапагандавалі пратэстанцкае веравызнанне. 

Цягам справаздачнага перыяду ўлады сачылі за дзейнасцю мірных рэлігійных меншасцяў, 

асабліва тых, што мелі пазнаку “іншаземныя” або “культы”. З вартых даверу крыніц стала 

вядома, што супрацоўнікі службаў дзяржбяспекі часта наведвалі пратэстанцкія сходы з мэтай 

ажыццяўлення нагляду за імі. 

Пастанова ўрада прадугледжвае канкрэтныя меры па захаванні грамадскага парадку і бяспекі 

пры правядзенні масавых грамадскіх мерапрыемстваў. Адміністрацыя некаторых грамадскіх 

аб’ектаў нерухомасці, спасылаючыся на гэтую пастанову, скасавала ці адмовілася працягнуць з 

рэлігійнымі групамі дамовы на выкарыстанне сваіх памяшканняў. На працягу перыяду, 

ахопленага дадзенай справаздачай, рэлігійным групам, асабліва незарэгістраваным, па-

ранейшаму было складана арэндаваць памяшканне і атрымаць афіцыйны дазвол на 



правядзенне рэлігійных службаў у арэндаваных памяшканнях. Найбольш ад гэтай пастановы 

цярпелі пратэстанцкія суполкі, таму што мелі менш уласнай маёмасці і вымушаны былі 

арэндаваць грамадскія памяшканні, калі колькасць сябраў была занадта вялікая, каб 

сустракацца ў прыватных дамах. 

Многія рэлігійныя суполкі па-ранейшаму сутыкаліся са складанасцямі ў вырашэнні пытанняў 

арэнды, набыцця нерухомай маёмасці, рэгістрацыі маёмасці як культавай, пабудовы цэркваў і 

вяртання сабе рэлігійнай маёмасці, што знаходзіцца пад кантролем дзяржавы. Суполкі таксама 

сутыкаліся з праблемамі пры пераводзе нерухомай маёмасці з жылога фонду ў нежылы для яе 

выкарыстання як культавай. 

Шэраг пратэстанцкіх цэркваў і “нетрадыцыйных” суполак апынуліся ў тупіковай сітуацыі, 

паколькі ўлады не давалі ім дазволу на выключэнне іх маёмасці з жылога фонду для 

выкарыстання ў якасці культавай праз адсутнасць рэгістрацыі, а самі яны не маглі 

зарэгістравацца, не маючы юрыдычнага адрасу. Напрыклад, мясцовыя ўлады ў Барысаве, 

Вілейцы, Жабінцы, Лідзе, Мікашэвічах, Маладзечне, Пінску і Слоніме адмовілі ў рэгістрацыі  

царкве Сведкаў Іеговы ў сувязі з тым, што яна заявіла месцам свайго знаходжання прыватнае 

памяшканне. Ва ўсіх выпадках улады адмаўляліся як вылучаць зямельныя ўчасткі для пабудовы 

храмаў, так і аказваць дапамогу ў пошуку памяшканняў для арэнды, а таксама рэгістраваць 

суполкі ў жылым фондзе. 

Дзяржава не вяртала пабудовы (у тым ліку рэлігійныя), захопленыя ў савецкі і нацысцкі 

перыяды, калі яны на бягучы момант выкарыстоўваліся для спартовых і культурніцкіх мэтаў або 

калі ўладам не было куды перамясціць іх насельнікаў. Напрыклад, была адхілена бальшыня 

зваротаў габрэйскіх суполак аб вяртанні сінагогаў, што выкарыстоўваліся ў якасці тэатраў, 

музеяў, спартовых комплексаў і (у адным выпадку) піўной. 

Нягледзячы на тое, што групы прадстаўнікоў розных веравызнанняў маліліся перад былым 

кляштарным комплексам бернардынаў у цэнтры Мінска, улады працягвалі працы па 

пераўтварэнні комплекса ў гатэль і забаўляльны цэнтр.  

Закон не забараняе грамадзянам прапаведаваць і адкрыта казаць пра свае рэлігійныя 

перакананні, але на практыцы ўлады часта ўмешваліся ў іх дзейнасць, а таксама каралі 

некаторых грамадзян, што прапаведавалі ад імя як зарэгістраваных, так і незарэгістраваных 

рэлігійных суполак. Улады рэгулявалі ўсе аспекты прапаведавання і распаўсюду літаратуры. 

Назіральнікі выразілі занепакоенасць тым, што адвольная трактоўка афіцыйных патрабаванняў 

да выканання візавых працэдур паўплывала на магчымасць пражывання і дзейнасці місіянераў 



у краіне. Многія замежныя місіянеры, святары і гуманітарныя работнікі сутыкаліся з 

перашкодамі з боку ўладаў, уключна з дэпартацыяй і адмовай у выдачы візаў ці іх скасаваннем. 

У большай ступені гэта тычылася каталіцкай і пратэстанцкай цэркваў і прыводзіла да скарачэння 

колькасці каталіцкіх святароў, якім было дазволена знаходзіцца ў краіне, ды абмежавання 

гуманітарных і дабрачынных праектаў заходніх пратэстанцкіх цэркваў. Напрыклад, у снежні 

ўлады не працягнулі тэрмін дзеяння рэлігійных візаў каталіцкім святарам, якія служылі ў 

Пінскай і Мінскай епархіях, а таксама скарацілі з аднаго года да трох месяцаў тэрмін дзеяння 

візаў для шэрагу іншых замежных каталіцкіх святароў. Арцыбіскуп Кандрусевіч выразіў сваю 

занепакоенасць гэтай сітуацыяй і падкрэсліў, што гэта быў яшчэ адзін факт ціску з боку ўладаў. 

Улады часта распытвалі замежных місіянераў і гуманітарных работнікаў, а таксама мясцовых 

грамадзян, што працуюць з імі, пра крыніцы і выкарыстанне іх фінансавых сродкаў. Паступалі 

таксама вартыя даверу звесткі пра тое, што супрацоўнікі службаў бяспекі сачылі за замежнымі 

грамадзянамі і назіралі за набажэнствам, якое праводзілі або наведвалі замежныя работнікі. 

Улады адвольна прымянялі разнастайныя законы і рэгуляцыі ў адносінах да рэлігійных лідэраў. 

Напрыклад, супрацоўнікі абласнога ўпраўлення фінансавых расследаванняў 29 снежня 

выклікалі каталіцкага святара Вячаслава Барка. Паводле ананімных крыніц, Барок займаўся 

нелегальным турыстычным бізнэсам. Прэтэнзіі да Барка абумоўленыя арганізацыяй ягоным 

прыходам частых замежных рэлігійных паломніцтваў, аднак улады да канца года так і не 

высунулі ніякіх абвінавачанняў супраць яго. У іншым выпадку, протаіерэй Ігар Прылепскі, лідэр 

праваслаўнай суполкі Святых Апосталаў Пятра і Паўла з-пад Вілейкі, быў аштрафаваны ў ліпені 

на 700 000 рублёў ($ 135) за адмову прайсці дактыласкапію і непадпарадкаванне загадам 

міліцыі. 

Улады працягвалі патрабаваць, каб студэнты выкарыстоўвалі падручнікі, што спрыяюць 

рэлігійнай нецярпімасці, асабліва ў дачыненні да “нетрадыцыйных” рэлігійных суполак. Лідэры 

пратэстанцкіх суполак крытыкавалі фармулёўкі аднаго з падручнікаў за дыскрымінацыйны 

характар у адносінах да пратэстантаў. Раздзел падручніка змяшчаў параграф, дзе адвентысты 

сёмага дня, Царква Марыі, Белае брацтва і Сведкі Іеговы называліся прыніжальным тэрмінам 

“секта”. Міністэрства адукацыі працягвала выкарыстоўваць і іншы падручнік, у якім некаторыя 

суполкі пратэстантаў і крышнаітаў называюцца “сектамі”. Не зважаючы на звароты 

пратэстанцкіх суполак, улады не ўнеслі ніякіх зменаў у гэтыя кнігі. 

Паляпшэнні і станоўчыя змены ў сітуацыі з захаваннем свабоды веравызнання 



У лістападзе ўлады разам з некалькімі дзяржаўнымі прадпрыемствамі Барысава аказалі 

дапамогу мясцовай габрэйскай суполцы ў рэканструкцыі помніка, усталяванага на месцы 

расстрэлу вязняў барысаўскага гета. 

Частка 3. Шанаванне грамадствам свабоды веравызнання 

Паступалі паведамленні пра выпадкі знявагі і дыскрымінацыі па рэлігійнай прыналежнасці, 

перакананнях і пры выкананні рэлігійных абрадаў.  Па-ранейшаму існавалі праявы 

антысемітызму і негатыўнага стаўлення да рэлігійных меншасцяў, аднак, у параўнанні з 

папярэднімі гадамі, колькасць такіх выпадкаў скарацілася. Было шырока распаўсюджана 

перакананне, што за шматлікімі актамі вандалізму (асабліва тымі, аб’ектамі якіх былі габрэйскія 

помнікі) стаяць неанацысты і што іх дзейнасць скіраваная на распальванне рэлігійнай і этнічнай 

варожасці. У лістападзе нядаўна адноўленая сінагога ў Бабруйску двойчы за тыдзень стала 

аб'ектам вандалізму. Вандалы пабілі вокны, размалявалі сцены свастыкамі і антысеміцкімі 

графіці, напісаўшы ў тым ліку “Смерць жыдам”, а таксама пашкодзілі агароджу сінагогі. Сябры 

суполкі назвалі гэты інцыдэнт “прыніжальным” і “варварскім”. Міліцыі не ўдалося выявіць 

вандалаў. 

У снежні міжнародная недзяржаўная арганізацыя (НДА) “Advocates Europe”, мясцовая 

культурніцка-адукацыйная НДА “Экумена” і Цэнтр вывучэння сучаснай рэлігійнасці правялі 

сумесна плённую двухдзённую міжнародную канферэнцыю, сабраўшы вучоных, рэлігійных 

лідэраў розных канфесій, незалежных экспертаў і адвакатаў з Еўропы, Расіі і Беларусі для 

абмеркавання пытанняў свабоды веравызнання ў рамках экуменічнага руху і надзейнага 

дыялогу паміж грамадствам і рэлігійнымі суполкамі. Нягледзячы на тое, што гэтую 

канферэнцыю арганізавалі незалежныя арганізацыі і абаронцы рэлігійных правоў, у тым ліку 

прадстаўнікі пратэстанцкіх суполак, улады не перашкаджалі іх дыскусіям і ніякім чынам не 

ўмешваліся. 

У жніўні ўлады паведамілі, што міліцыянты затрымалі ў Рэчыцы двух падазраваных у нападзе 

на гарадскія габрэйскія могілкі ў траўні, дзе яны пашкодзілі 14 надмагільных плітаў і помнік 

ахвярам Халакосту. Раённы суд прыгаварыў дваіх вандалаў да палутара год частковага хатняга 

арышту.   

Улады толькі эпізадычна ці неэфектыўна расследавалі праявы антысемітызму. Таксама мелі 

месца праявы неанацызму, якія ўлады звычайна называлі хуліганствам. 

На афіцыйным сайце БПЦ малалетні Гаўрыіл Беластоцкі, нібыта закатаваны габрэямі пад 

Гродна ў 1690 годзе, па-ранейшаму ўзгадваўся як святы і пакутнік. Паводле памінальнай 



малітвы, што чытаецца ва ўгодкі ягонай смерці, “мужны пакутнік Гаўрыіл выкрыў 

несумленнасць габрэяў”. 

Так гістарычна склалася, што краіна была месцам як узаемадзеяння, так і процістаяння 

беларускага праваслаўя і рымскага каталіцызму. Нягледзячы на гэта, паводле паведамленняў 

прадстаўнікоў абедзвюх канфесій, стасункі паміж імі працягвалі паляпшацца. 

Частка 4. Палітыка ўрада ЗША 

Супрацоўнікі амбасады падтрымлівалі сталыя стасункі з прадстаўнікамі рэлігійных груп, 

сустракаліся для абмеркавання пытанняў свабоды веравызнання ў краіне з грамадзянамі ЗША 

розных канфесій, што пражывалі ў Беларусі ці наведвалі яе. 

Супрацоўнікі амбасады наведалі некалькі імпрэзаў, што праводзіліся рэлігійнымі суполкамі, у 

тым ліку цырымоніі адкрыцця культавых помнікаў. Супрацоўнікі амбасады наведалі Царкву 

Новага жыцця, каб спраўдзіць інфармацыю пра няспынны ціск на пратэстанцкія суполкі і захады 

супраць іх. 

Урад Злучаных Штатаў выступаў з асуджэннем выпадкаў антысемітызму і рабіў захады, каб 

прадухіліць такія праявы, у тым ліку праз праверку паведамленняў пра выпадкі апаганьвання 

габрэйскіх сінагогаў і мемарыялаў. Амбасада працягвала сачыць за распаўсюдам антысеміцкай 

і ксенафобскай літаратуры праз крамы і дзяржаўную сетку распаўсюду. Супрацоўнікі 

палітычнага аддзела абмяркоўвалі парушэнні рэлігійных правоў з абаронцамі свабоды 

веравызнання, юрыстамі рэлігійных суполак і каардынатарамі ініцыятывы “За свабоду 

веравызнання” (незарэгістраванай групы беларускіх актывістаў грамадзянскай супольнасці, што 

імкнецца да ўмацавання рэлігійнай цярпімасці і свабоды веравызнання). 

 Амбасада ЗША працягвала садзейнічаць пашырэнню фундаментальных правоў чалавека, 

уключна са свабодай веравызнання.   

Супрацоўнікі амбасады абмяркоўвалі пытанні рэлігійных свабод з прадстаўнікамі іншых 

замежных дыпламатычных місій, каб прадэманстраваць салідарнасць у справе падтрымкі 

свабоды веравызнання. 


